
ABSTRAK 

 
Kesalahan gangguan orang ketiga dalam perkahwinan merupakan satu 

kesalahan jenayah syariah yang boleh didakwa menurut seksyen 32, 33 dan 34 

Enakmen Jenayah Syariah (Selangor) 1995. Meskipun kesedaran mengenai 

kesalahan jenayah syariah ini semakin meningkat, namun penguatkuasaan 

undang-undang ke atas kesalahan ini masih lagi menempuh jalan sukar dan 

kompleks. Justeru, kajian ini telah mengenal pasti cabaran yang dihadapi pihak 

berkuasa agama dalam menguatkuasakan kesalahan-kesalahan tersebut dan 

mencadangkan langkah-langkah penyelesaian yang relevan. Kajian ini telah 

dijalankan secara kualitatif menggunakan pendekatan analisis dokumen dan 

temubual dalam pengumpulan data. Seramai tiga orang informan telah dipilih 

untuk temubual iaitu Pegawai Penguatkuasa Agama di Bahagian 

Penguatkuasaan, Pejabat Agama Islam Daerah Hulu Langat. Pendakwa Syarie di 

Jabatan Pendakwaan Syariah Selangor dan Peguam Syarie.  Hasil kajian 

mendapati terdapat beberapa cabaran pelaksanaan ke atas peruntukan sedia 

ada. Kajian ini juga telah mendedahkan faktor-faktor yang menjadi kekangan 

kepada penguatkuasaan kesalahan gangguan orang ketiga dalam 

perkahwinan meskipun peruntukan undang-undang tersebut telah lama wujud. 

Cabaran utama bagi penguatkuasaan peruntukan tersebut adalah berkaitan 

proses siasatan yang tidak dapat membawa kepada pendakwaan walaupun 

terdapat aduan yang dibuat oleh pihak-pihak berkaitan.  Antaranya berkaitan 

tafsiran kesalahan yang berbeza, kertas siasatan yang tidak lengkap, beban 

pembuktian yang tidak jelas dan sebagainya.  

 

Kata Kunci: Kesalahan, Gangguan, Orang Ketiga, Perkahwinan, Enakmen 

Jenayah Syariah Selangor  

ABSTRACT 
 

The offence of third party interference in a marriage is a syariah criminal offence 

that can be prosecuted under sections 32, 33 and 34 of the Syariah Criminal 

Offences (Selangor) Enactment 1995. Despite the increasing awareness of these 

syariah criminal offences, law enforcement on these offences is still going through 

a difficult and complex path. Thus, this study has identified some enforcement 

challenges and suggested relevant solutions. This study was conducted 

qualitatively using document analysis and interview approach in data collection. 

A total of three informants were selected for the interview, namely the Religious 

Enforcement Officer in the Enforcement Division of Hulu Langat District Islamic 

Religious Office. Syarie Prosecutors in the Selangor Syariah Prosecution 

Department and a Syarie Lawyer. The main challenge for the enforcement of the 

provision is related to the investigation process which cannot lead to prosecution 

despite complaints made by relevant parties. Among them are related to the 

different interpretations of offences, incomplete investigation papers, unclear 

burden of proof and so on.  

 
Keywords: Offence, Interference, Third Party, Marriage, Selangor Syariah Criminal 

Offences Enactment 

 

 

PENGENALAN  

 

Perkahwinan merupakan satu ikatan murni antara seorang lelaki dan perempuan untuk 

hidup bahagia bersama dalam sesebuah rumah tangga. Walau bagaimanapun, 

hubungan suami isteri dalam mengharungi alam rumah tangga tidak selalunya indah.  

Pasangan suami isteri tidak dapat lari daripada menghadapi pelbagai konflik dan 

perselisihan faham sepanjang mengendalikan rumah tangga.  Konflik yang berlaku 

dalam perkahwinan berpunca sama ada daripada faktor-faktor dalaman mahupun 

luaran dan ini termasuklah isu berkaitan orang ketiga.   

 

Tiada definisi yang jelas mengenai orang ketiga dalam undang-undang di Malaysia.  

Orang ketiga boleh jadi sesiapa sahaja sama ada orang yang dikenali atau tidak. 

Orang ketiga boleh terdiri daripada kalangan keluarga sendiri sama ada ibu bapa, 

mertua, adik beradik, ipar duai, sepupu sepapat, anak kandung, anak tiri dan 

sebagainya.  Selain itu, orang ketiga juga boleh terdiri daripada orang luar daripada 

perkahwinan suami isteri tersebut seperti bekas kekasih suami atau isteri, kekasih gelap 

suami atau isteri, jiran, rakan sekerja, alumni sekolah, majikan dan sebagainya.  

Kewujudan orang ketiga boleh menganggu hubungan suami isteri dalam 

perkahwinan.  

 

Definisi orang ketiga menurut Seksyen 37 Akta Kesalahan Jenayah Syariah (Wilayah-

Wilayah Persekutuan) 1997 adalah merujuk kepada “mana-mana orang yang 

menghalang sesuatu pasangan sudah bernikah daripada hidup sebagai suami isteri, 

manakala seksyen 38 akta sama pula menyatakan mana-mana orang yang 

menghasut, memaksa atau memujuk lelaki atau orang perempuan supaya bercerai 

atau mengabaikan kewajipan dan tanggung jawabnya sebagai suami atau isteri 

adalah suatu kesalahan.” 

 

Di Selangor pula terdapat tiga peruntukan melibatkan orang ketiga iaitu Seksyen 32, 33 

dan 34 Enakmen Jenayah Syariah (Negeri Selangor) 1995. Mana-mana pihak yang 

memujuk lari suami atau isteri, mana-mana pihak menghalang suami isteri menjalankan 

tanggung jawab dan mana-mana pihak menghasut memujuk suami isteri supaya 

bercerai atau mengabaikan tanggung jawab dalam rumah tangga boleh dikenakan 

denda sehingga RM5,000 atau dipenjara sehingga tiga tahun, jika sabit kesalahan. 

Malah, tafisran orang ketiga boleh juga melibatkan ahli dalam keluarga sendiri seperti 

ibu mentua, ipar duai dan sebagainya. 

 

Namun, jika dilihat daripada aspek pendakwaan kesalahan jenayah syariah, 

kebiasaannya fokus penguatkuasaan dan pendakwaan hanya melibatkan kes-kes 

jenayah syariah berhubung ajaran sesat, aqidah dan kesalahan berkaitan kesusilaan 

seperti khalwat dan sebagainya.  Setakat tinjauan dan kajian yang telah dilakukan, 

belum ada orang ketiga yang diheret dan didakwa di Mahkamah Syariah sedangkan 

wujud peruntukan undang-undang berkaitan. 

 

Menurut Presiden Persatuan Peguam Syarie, Tuan Musa Awang, undang-undang ini 

sudah wujud di Malaysia namun tidak dikuatkuasakan. Mungkin orang awam tidak 

tahu mengenai undang-undang itu atau bukti yang lemah menyebabkan 

pendakwaan tidak dapat diteruskan,”. (Musa Awang, 2013). Oleh itu, kajian ini 

dijalankan untuk menjelaskan penguatkuasaan kesalahan jenayah syariah berhubung 

gangguan orang ketiga dalam perkahwinan dan mengenal pasti masalah dan 

cabaran yang dihadapi dalam penguatkuasaan undang-undang tersebut. 

 

KONSEP GANGGUAN PERKAHWINAN MENURUT HUKUM SYARAK 
 

Orang ketiga yang mengganggu pasangan suami isteri sehingga rumah tangga yang 

didirikan musnah adalah salah menurut agama Islam. Hukum bagi orang ketiga 

merosakkan perkahwinan sesebuah pasangan adalah haram dan berdosa. Perbuatan 

memutuskan hubungan silaturrahim antara suami dan isteri bukan sahaja boleh 

dihukum di dunia berdasarkan hukum perundangan dunia, bahkan ia dikira melakukan 

maksiat yang besar dan sehingga mendapat laknat daripada Allah SWT. 

Sebagaimana firman Allah SWT yang bermaksud: 

Apakah sekiranya kamu berkuasa, kamu akan melakukan kerosakan di 

bumi dan memutuskan hubungan kekeluargaan?. Mereka itulah orang-

orang yang dikutuk oleh Allah, lalu dibuat tuli (pendengarannya) dan 

dibutakan penglihatannya.  

(Muhammad, 47: 22-23) 

 

Bahkan Rasulullah SAW juga menolak perbuatan keji ini dengan menyifatkan pelaku 

perbuatan itu bukan sebahagian dari umat baginda. Perbuatan orang ketiga adalah 

sama seperti merosakkan silaturahim merujuk kepada hadith riwayat Imam Muslim 

yang bermaksud: “Tidak masuk syurga orang yang memutuskan hubungan 

kekeluargaan 

Imam Al-Haithami mengkategorikan perbuatan menganggu rumah tangga orang lain 

sebagai perbuatan yang berdosa besar dan beliau menyenaraikan perbuatan ini 

dalam dosa besar yang ke 257 dan 258 dalam kitabnya Al-Zawajir ‘an Iqtiraf Al-Kabair 

iaitu merosakkan hubungan antara isteri daripada suaminya (Ibn hajar al-Haythami, 

2005). Hal ini menunjukkan Islam sangat menitikberatkan hubungan silaturahim kerana 

melalui hubungan yang dibina akan melahirkan perasaan kasih dan sayang yang lahir 

dari jiwa yang suci tanpa wujud perasaan dendam. Oleh itu, peruntukan undang-

undang jenayah terhadap kesalahan orang ketiga yang mengganggu rumah tangga 

orang lain adalah bertepatan dengan hukum syarak. 

 

 TAFSIRAN ORANG KETIGA DALAM UNDANG-UNDANG 

 

Pelbagai pendapat dan tafsiran mengenai orang ketiga secara umumnya menurut 

istilah bahasa. Antaranya, pandangan daripada Juani Munir Abu Bakar, mengatakan 

bahawa orang ketiga ini merujuk tindakan kepada sesiapa sahaja yang bertanggung 

jawab meruntuhkan sesebuah institusi rumah tangga (Amir Fariz, 2014).  Manakala, Al-

Zuhaili pula mengkategorikan orang ketiga dalam rumah tangga boleh dirujuk antara 

pasangan kekasih lelaki dan wanita, wanita dengan wanita lesbian (hubungan 

sesama jantina yang dimaksudkan sebagai musahaqah dan liwat) lelaki dengan lelaki 

gay (persetubuhan dubur sesama lelaki atau perempuan kecuali dubur isteri) (Nur Anis, 

2019). Orang ketiga juga boleh didefinisikan sebagai orang yang paling kerap 

berjumpa dengan pasangan sama ada lelaki atau perempuan yang bukan dari 

kalangan keluarga, adik beradik, ayah atau emak mertua, seperti kawan-kawan dan 

jiran-jiran juga boleh menjadi orang ketiga (Faisalludin, 2019). 

Walau bagaimanapun, dalam peruntukan undang-undang, tiada tafsiran yang khusus 

mengenai istilah orang ketiga yang dianggap sebagai menganggu rumah tangga.  

Apa yang difahami sebagai orang ketiga adalah melalui peruntukan kesalahan 

berhubung gangguan orang ketiga dalam perkahwinan sebagaimana yang 

diperuntukkan dalam akta/enakmen jenayah Syariah negeri-negeri.  Di antara 

peruntukan kesalahan yang melibatkan orang ketiga adalah seperti kesalahan 

membawa lari isteri orang, memujuk atau menghasut suami atau isteri orang untuk 

mengabaikan tanggung jawab dan menghalang suami isteri hidup bersama selepas 

berkahwin. 

Menurut Presiden Persatuan Peguam Syarie Malaysia (PGSM), Musa Awang, mereka 

yang dikategorikan sebagai orang ketiga boleh merujuk antara pasangan kekasih 

lelaki dan wanita, wanita dengan wanita (lesbian), lelaki dengan lelaki (gay), kalangan 

keluarga, saudara mara, adik beradik, ibu bapa atau datuk dan nenek. Menurutnya, 

sebanyak 12 peratus punca perceraian di negara ini disebabkan faktor orang ketiga. 

Kebanyakan kes dilaporkan adalah membabitkan perbuatan dalam bentuk fizikal 

atau pun spiritual yang melibatkan gangguan sihir. Gangguan dalam bentuk fizikal 

biasanya membabitkan permainan cinta tiga segi atau pasangan itu berlaku curang 

dengan pasangan masing-masing (Saadiah Ismail, 2012). Manakala gangguan sihir 

pula adalah dalam bentuk ilmu hitam yang biasanya disebabkan marah atau 

dendam orang ketiga kepada pihak-pihak dalam perkahwinan.Justeru itu, kewujudan 

undang-undang berkaitan orang ketiga ini sangat penting sebagai satu langkah 

berhati-hati dalam pergaulan antara suami isteri orang atau dengan masyarakat.  

 

UNDANG –UNDANG KESALAHAN JENAYAH SYARIAH BERKAITAN GANGGUAN ORANG 

KETIGA DALAM PERKAHWINAN 

 

Secara amnya, jenayah syariah merupakan satu perbuatan atau tindakan yang 

melanggar hukum syarak. Penguatkuasaan jenayah Syariah sangat berkait rapat 

dengan konsep amar makruf nahi mungkar iaitu menyuruh yang baik dan mencegah 

yang buruk merupakan tanggung jawab sosial semua umat Islam.  Kesalahan jenayah 

Syariah ini bukan sahaja meliputi aspek perlanggaran terhadap perkara-perkara 

suruhan agama tetapi juga berkait dengan aspek moral, kesusilaan dan kesucian 

agama Islam (Siti Zubaidah. 2017).  Perbuatan jenayah ini perlu ditegah dengan 

kerasnya kerana ianya memberi kesan yang sangat buruk kepada masyarakat.  

Enakmen Kesalahan Jenayah Syariah Negeri Selangor 1995 (EJS Selangor) adalah 

undang-undang yang memperuntukkan kesalahan-kesalahan berkaitan orang Islam 

dalam bidang kuasa negeri di Selangor.  Peruntukannya meliputi kesalahan-kesalahan 

berhubung akidah, kesalahan berhubung kesucian agama Islam dan institusinya, 

kesalahan berhubung kesusilaan dan kesalahan pelbagai.  Peruntukan hukumannya 

juga adalah dalam bentuk denda, penjara dan sebatan setakat mana bidang kuasa 

yang ditetapkan dalam Akta Mahkamah Syariah Bidang Kuasa Jenayah 1965 pindaan 

1984 (Abdul Halim El Muhammady. 1998). Justeru, pihak penguatkuasa agama 

bertanggung jawab dalam memastikan penguatkuasaan kesalahan-kesalahan 

tersebut secara maksimum bagi mencapai matlamat pencegahan jenayah dalam 

kalangan masyarakat termasuklah semua bentuk perbuatan salah berkaitan moral 

dalam kalangan pasangan suami isteri seperti perbuatan menghasut, memujuk serta 

menggoda suami atau isteri.  Ia merupakan suatu kesalahan jenayah menurut undang-

undang jenayah Islam di negeri Selangor dan negeri-negeri yang lain juga kerana 

mengganggu keharmonian rumah tangga. Golongan mahupun individu yang terlibat 

dalam pencerobohan rumah tangga perlu menerima balasan yang setimpal dengan 

perbuatan yang telah dilakukan.  

Oleh itu, berdasarkan prinsip untuk memastikan kemaslahatan dan mengelakkan 

kemudaratan dalam kalangan orang Islam terutamanya yang melibatkan suami isteri, 

EJS Selangor telah memperuntukkan tiga kesalahan berhubung gangguan dalam 

perkahwinan yang melibatkan perbuatan orang ketiga.  Ia diperuntukkan dalam 

bahagian Kesalahan Pelbagai menerusi seksyen 32, seksyen 33 dan seksyen 34.   

Berdasarkan peruntukan kesalahan-kesalahan tersebut, ini bermakna tindakan 

undang-undang dari aspek penyiasatan dan pendakwaan boleh dikenakan kepada 

orang ketiga yang yang terlibat dengan perbuatan gangguan terhadap perkahwinan 

orang lain dengan syarat ada aduan yang diterima daripada pihak yang terlibat. 

Merujuk Seksyen 32 EJS Selangor memperuntukan kesalahan yang berkaitan perihal 

memujuk lari perempuan yang telah mempunyai suami dengan pelbagai cara supaya 

meninggalkan suaminya yang memperuntukan seperti berikut 

mana-mana orang yang memujuk lari seseorang perempuan bersuami 

atau membawanya pergi atau dengan apa-apa cara lain 

mempengaruhinya supaya meninggalkan rumahtangga yang ditentukan 

oleh suaminya adalah melakukan suatu kesalahan dan apabila 

disabitkan boleh didenda tidak melebihi lima ribu ringgit atau 

dipenjarakan selama tempoh tidak melebihi tiga tahun atau kedua-

duanya, dan mahkamah hendaklah memerintahkan supaya perempuan 

bersuami itu kembali kepada suaminya.  

Berdasarkan peruntukan seksyen ini, seorang lelaki atau perempuan yang memujuk lari 

atau mendorong atau memujuk orang perempuan atau isteri orang supaya lari 

daripada jagaan ibu bapanya, suami atau penjaganya merupakan elemen utama 

kesalahan ini.  Menurut Siti Zubaidah (2017), kesalahan ini hanya lengkap apabila 

“mangsa” dibuktikan lari dan meninggalkan rumah akibat pujukan atau dorongan 

seseorang.  Menurut Informan 2 dari Jabatan Pendakwaan Syariah Selangor (JPSS) 

(2020), sekiranya pendakwaan kesalahan ini berjaya dibuktikan di Mahkamah Syariah 

dan sabit kesalahan kepada pihak ketiga tersebut, kesannya isteri boleh diperintahkan 

untuk kembali kepada suaminya. 

Seterusnya, seksyen 33 EJS Selangor memperuntukkan perihal seseorang yang 

menghalang pasangan yang sudah bernikah daripada meneruskan hidup sebagai 

suami isteri sebagaimana berikut  

mana-mana orang yang menghalang sesuatu pasangan yang sudah 

bernikah dengan sah daripada hidup sebagai suami isteri adalah 

melakukan suatu kesalahan dan apabila disabitkan boleh didenda tidak 

melebihi tiga ribu ringgit atau dipenjarakan selama tempoh tidak melebihi 

dua tahun atau kedua-duanya, dan mahkamah hendaklah 

memerintahkan pasangan itu supaya hidup sebagai pasangan suami 

isteri yang sudah bernikah dengan sah.  

Peruntukan ini menunjukkan bahawa, mana-mana orang yang menghalang 

pasangan suami isteri yang telah bernikah secara sah daripada menjalani hidup 

sebagai suami isteri adalah melakukan kesalahan menurut undang-undang tersebut. 

“Mana-mana orang” dalam peruntukan kesalahan tersebut boleh dimaksudkan 

sebagai sama ada ibu bapa pasangan suami isteri, ibu bapa mertua, adik beradik 

atau sebagainya yang boleh dikategorkan sebagai pihak ketiga dalam hubungan 

suami isteri tersebut.  Kesannya, sekiranya sabit kesalahan kepada pihak ketiga 

tersebut, suami isteri tersebut boleh diperintahkan untuk hidup bersama sebagai suami 

isteri (Informan 2. 2020) 

Seksyen 34 EJS Selangor pula memperuntukkan perihal seseorang yang menghasut 

suami atau isteri supaya bercerai atau mengabaikan tanggung jawab sebagai 

seorang suami atau isteri.  

mana-mana orang yang menghasut, memaksa atau memujuk mana-

mana suami atau isteri supaya bercerai atau mengabaikan kewajipan 

atau tanggung jawabnya kepada isteri atau suami atau keluarganya 

adalah melakukan suatu kesalahan dan apabila disabitkan boleh didenda 

tidak melebihi lima ribu ringgit atau dipenjarakan selama tempoh tidak 

melebihi tiga tahun atau kedua-duanya.  

Berdasarkan peruntukan ini pula “mana-mana orang” merujuk kepada sama ada 

lelaki atau perempuan yang menghasut atau memaksa atau memujuk suami atau 

isteri supaya bercerai dengan isterinya atau suaminya.  Peruntukan ini juga berkaitan 

dengan perbuatan “mana-mana orang” yang menghasut atau memaksa atau 

memujuk suami atau isteri supaya mengabaikan kewajipan dan tanggung jawabnya 

kepada isterinya atau suaminya.  Kebiasaannya perbuatan ini merujuk kepada 

hubungan sulit suami atau isteri dengan orang ketiga yang memujuk suami atau isteri 

supaya menceraikan pasangannya atau mengabaikan kewajipan dalam 

perkahwinan. 

Walau bagaimanapun peruntukan ini, bukanlah bermaksud seseorang boleh 

menyaman pihak ketiga yang memujuk lari isteri, menghalang suami isteri hidup 

bersama dan menghasut suami isteri supaya bercerai atau mengabaikan 

kewajipannya. Malah tiada peruntukan yang membenarkan pihak ketiga di saman 

bawah tindakan mal (sivil) di Mahkamah Syariah. Akan tetapi, apa yang boleh 

dilakukan, pihak-pihak yang merasa teraniaya disebabkan oleh pihak ketiga ini boleh 

membuat aduan ke Bahagian Penguatkuasa Jabatan Agama Islam, supaya orang 

ketiga ini disiasat, dan seterusnya di dakwa oleh Pendakwa Syarie mengikut 

peruntukan yang sedia ada. 

 

PENGUATKUASAAN KESALAHAN BERHUBUNG GANGGUAN ORANG KETIGA DALAM 

PERKAHWINAN  

 

Undang-undang dan penguatkuasaan adalah saling bergantungan di antara satu 

sama lain. Manakala, penguatkuasaan adalah satu tindakan untuk memastikan 

masyarakat mematuhi undang-undang atau peraturan tertentu. Bagi kesalahan orang 

ketiga ini kuasa untuk memulakan kes adalah pada pendakwa syarie. Peguam Syarie 

atau pihak-pihak yang terlibat tidak boleh memfailkan sendiri saman terhadap pihak 

ketiga tersebut. Oleh itu, terdapat prosedur untuk menguatkuasakan peruntukan 

kesalahan jenayah ini. 

 

Membuat Aduan Kepada Pegawai Penguatkuasa Agama (PPA) 

Aduan boleh dikemukakan kepada PPA berkaitan sebarang bentuk perbuatan 

menganggu hubungan suami isteri oleh pihak ketiga berdasarkan peruntukan 

kesalahan dalam undang-undang jenayah syariah negeri-negeri.  Menurut Informan 2 

dari JPSS (2020), pengadu adalah orang yang mempunyai hubungan secara langsung 

atau tidak langsung dengan pasangan suami isteri dan mempunyai maklumat 

mengenai gangguan pihak ketiga tersebut.  Informan 2 (2020) telah mentafsirkan 

bahawa pengadu boleh terdiri dari mana-mana PPA yang menerima aduan yang 

dipercayai dan menulis semula Borang 5 bagi pihak pengadu, suami atau isteri yang 

terkilankan apabila pasangannya telah dipengaruhi, dipujuk, dihalag atau dipaksa 

oleh pihak ketiga.  Selain itu, aduan juga boleh dibuat oleh pihak ketiga lain seperti ibu, 

bapa, keluarga atau kenalan kepada suami atau isteri tersebut. Pengadu perlu 

mengemukakan bukti dan maklumat yang mencukupi seperti gambar atau mesej di 

aplikasi WhatsApp atau rakaman suara.  Bukti yang mencukupi membolehkan 

pegawai penguatkuasa agama membuka kertas siasatan. Jika bukti dan aduan tidak 

kukuh, kes berisiko untuk ditutup tanpa sebarang siasatan lanjut oleh pihak pegawai 

penguatkuasa agama.  Justeru, pembuktian elemen perbuatan gangguan orang 

ketiga terhadap perkahwinan suami isteri tersebut adalah sangat penting bagi 

menentukan sama ada tindakan seterusnya dapat diteruskan menurut undang-

undang. 

 

Siasatan Oleh Pihak Pegawai Penguatkuasa Agama (PPA) 

 

Kesalahan bagi seksyen 32, 33 dan 34 adalah tergolong dalam kesalahan boleh 

tangkap. Ini bermaksud pada lazimnya Pegawai Penguatkuasa Agama (PPA) boleh 

menangkap pihak ketiga tersebut tanpa waran. Jika didapati aduan tersebut perlu 

disiasat, PPA akan menjalankan tindakan lanjut atas aduan atau maklumat yang 

diterima. (Jawi, t.t) 

  

Kesalahan yang dinyatakan di atas, kebanyakannya berlaku secara tidak langsung, 

dan sukar untuk dibuktikan. Contohnya, apabila keluarga mertua tidak menyukai 

menantu pilihan anaknya, pastinya akan memburuk-burukan pihak menantu atau 

menimbulkan konflik dalam perkahwinan, sehingga akhirnya berlaku perceraian. Oleh 

sebab itu, aduan yang hendak dibuat perlu dikemukakan dengan bukti yang kukuh, 

bukan sahaja melalui keterangan lisan, dengar cakap atau sebaran bukti yang 

bermotifkan dendam. Aduan tanpa bukti kukuh akan menyukarkan pihak 

pendakwaan untuk membawa kes tersebut di mahkamah. (Musa Awang, 2013)  

 

Pendakwaan Kesalahan Orang Ketiga 

 

Pendakwaan di mahkamah syariah adalah berpandukan tiga undang-undang utama, 

iaitu Undang-undang Tatacara Jenayah Syariah, Undang-undang Keterangan 

Mahkamah Syariah dan Undang-undang Kesalahan Jenayah Syariah. Kertas siasatan 

yang lengkap dari pihak PPA akan dibawa ke peringkat pendakwaan. Tugas 

Pendakwaan bermula apabila kertas siasatan yang disempurnakan oleh bahagian 

penguatkuasaan diserahkan bahagian pendakwaan untuk diambil tindakan lanjut. 

Pendakwa Syarie hendaklah meneliti segenap aspek siasatan yang telah dilakukan 

terutama yang melibatkan bukti dan keterangan. Hal ini perlu sebelum memutuskan 

sama ada segenap bukti dan keterangan yang perlukan sudah mencukupi bagi 

menegakkan kes ini (Ibrahim Deris. 2015) 

Di bahagian pendakwaan ini juga, proses yang akan dilakukan bermula dengan 

pendaftaran penerimaan kertas siasatan dari bahagian penguatkuasaan. Seterusnya, 

penyemakan ke atas kertas siasatan akan dilakukan. Penyemakan yang akan 

dilakukan adalah berkaitan tiga aspek utama iaitu aspek-aspek teknikal proses 

siasatan, kesaksian dan keterangan.  Berdasarkan arahan yang telah ditetapkan, 

kesalahan jenayah terhadap orang ketiga perlu diteliti prosedurnya. Hal ini juga 

menunjukkan apabila kes tersebut kukuh untuk dibawa ke mahkamah Syariah barulah 

pendakwa akan memfailkan kes jenayah syariah terhadap saman pihak ketiga.   Bagi 

membolehkan pendakwaan dilakukan, elemen-elemen yang boleh membuktikan 

kesalahan itu sangatlah penting dikenal pasti dan dikemukakan oleh pihak pengadu 

kepada penguatkuasa agama.  Setiap elemen yang boleh membuktikan wujudnya 

gangguan orang ketiga sama ada dalam bentuk memujuk lari, menghalang 

perkahwinan atau menghasut supaya mengabaikan tanggung jawab perlu dibuktikan 

dengan jelas sama ada menerusi saksi atau dokumen keterangan yang lain. 

 

CABARAN DAN ISU-ISU PENGUATKUASAAN BERKAITAN KESALAHAN GANGGUAN ORANG 

KETIGA DALAM PERKAHWINAN 

 

Dapatan kajian mendapati terdapat isu-isu berkaitan penguatkuasaan terhadap 

kesalahan gangguan orang ketiga dalam perkahwinan. Terdapat peruntukan undang-

undang yang jelas bagi kesalahan gangguan orang ketiga, namun didapati sehingga 

kini belum terdapat sebarang kes yang dilaporkan di mahkamah dengan 

menggunapakai peruntukan ini. Hasil kajian mendapati situasi ini berkait rapat dengan 

proses siasatan dan pendakwaan. 

 

Hasil temubual dengan ketiga-tiga informan telah memberikan gambaran jelas 

mengenai isu-isu yang menjadi antara faktor utama peruntukan-peruntukan sedia ada 

sukar untuk dikuatkuasakan. Faktor-faktor yang disenaraikan dan dibincangkan di 

bawah dapat disimpulkan sebagai antara punca yang menjadi halangan kepada 

pemerkasaan peruntukan–peruntukan berkaitan.  

 

Koordinasi Yang Lemah Antara Agensi Yang Terlibat 

 

Pihak yang bertanggung jawab bagi mengendalikan kesalahan ini adalah unit 

penguatkuasaan jenayah syariah khususnya pegawai peguatkuasa agama (PPA) di 

peringkat aduan dan siasatan seterusnya fail kes akan diserahkan ke pihak pendakwa 

syarie bagi meneruskan dengan proses pendakwaan ke atas orang yang disyaki 

sebagai pihak ketiga. Namun, analisis kajian ini mendapati terdapat unsur-unsur 

ketidak selarasan budaya kerja dan standard operating procedure (SOP) di antara 

pihak PPA dan pendakwa syarie yang dikenal pasti sebagai antara punca koordinasi 

yang lemah di antara kedua-dua agensi tersebut. Seterusnya hal ini menyebabkan 

peruntukan berkaitan tidak dapat dilaksanakan dengan baik.  

 

Kemahiran dan pengetahuan pihak-pihak berkepentingan, sebagai contoh pegawai 

kaunselor yang menerima aduan, pegawai khidmat nasihat atau pengamal undang-

undang memainkan peranan yang sangat besar di peringkat permulaan kes. Ini 

kerana, pihak-pihak ini bertanggung jawab memberikan nasihat ke mana hala tuju kes 

itu akan di bawa sama ada melalui pendekatan jenayah atau mal. Hakikatnya 

penyelesaian kes melalui prosedur jenayah mampu memberikan solusi lebih cepat 

namun memerlukan alasan atau bukti yang kukuh. 

Masalah semasa proses penyiasatan 

  

Kelemahan dalam prosedur siasatan (IP) dan kertas siasatan adalah kegagalan 

semasa proses siasatan untuk membuktikan elemen-elemen bagi setiap kesalahan 

tersebut.  Umpamanya, kegagalan pihak pengadu untuk mengemukakan pembuktian 

perbuatan memujuk, memaksa atau mempengaruhi seperti yang dituntut oleh 

peruntukan seksyen 32, 33 dan 34 tersebut.  Kebiasaannya, elemen ini ada disebutkan 

di dalam aduan namun tidak dijelaskan perbuatan memujuk, memaksa atau 

mempengaruhi tersebut. Menurut Informan 1, pihak penguatkuasa menerima banyak 

aduan namun tidak diteruskan kepada peringkat pendakwaan berpunca daripada 

masalah dari segi pembuktian, ketiadaan keterangan awal saksi yang kukuh dan bukti-

bukti yang tidak mencukupi. 

 

Manakala menurut Informan 2 pula, terdapat usaha-usaha di peringkat pendakwaan 

untuk cuba meneruskan dengan pendakwaan di mana setiap fail IP yang diterima dari 

pihak Ketua Pegawai Penguatkuasa Agama (KPPA) akan disemak secara terperinci 

sama ada lengkap atau tidak. Seringkali, fail IP yang tidak lengkap menjadi 

penghalang untuk pendakwaan diteruskan ke atas pihak ketiga.  Menurut informan 

berkenaan; 

 ..seandainya maklumat dan juga IP tersebut kertas siasatan tersebut 

lengkap saya rasa kita takde masalah untuk diteruskan..  

(Informan 2: 23:09) 

 

Manakala menurut pihak pendakwa syarie pula, antara faktor pendakwaan tidak 

boleh dilakukan adalah kerana IP tidak lengkap berpunca daripada faktor pegawai 

penyiasat, ketiadaan keterangan awal saksi yang kukuh, dan aduan yang tidak 

lengkap. 

 ..masalah pembuktian ataupun masalah pegawai penyiasat yang tidak 

menyiasat secara mendalam.. 

(Informan 2. 36:08) 

 

Kesukaran Pembuktian 

 

Seringkali pembuktian dalam kes seumpama ini adalah dalam bentuk dokumentasi 

seperti aplikasi Whatsapp atau khidmat pesanan ringkas  dan sebagainya, di mana 

dokumen-dokumen seperti ini sukar untuk diperolehi. Kebiasaannya pihak yang 

membuat aduan gagal mengemukakan keterangan dokumen atau keterangan lisan 

semasa kejadian. Selain itu, Informan 3 juga menekankan mengenai penerimaan 

keterangan dalam bentuk qarinah dokumen seperti gambar, percakapan, rakaman 

perbualan dengan orang ketiga, keterangan saksi dan  iqrar.  

 

Menurut Informan 1, seringkali pihak yang datang membuat aduan tidak membawa 

sebarang bukti. Hal ini kerana kebiasaannya pasangan suami isteri lebih banyak 

mengemukakan keterangan secara lisan berbanding keterangan secara bertulis. 

Disebabkan faktor ini, ianya amat sukar untuk dibuktikan. Melihat kepada keterangan 



 
The current issue and full text archive of this journal is available at 

http://journal.kuis.edu.my/muwafaqat 

 

24 

 

pihak-pihak pula, terdapat pelbagai alasan dan jawapan yang diterima. Oleh itu, 

sukar bagi pihak PPA untuk membuktikan kewujudan elemen yang terdapat dalam 

seksyen tersebut. Keadaan ini seterusnya menyukarkan pihak pendakwaan untuk 

meneruskan dengan pendakwaan: 

..pembuktian dokumen ataupun secara lisan saksi yang mendengar 

berkaitan dengan kejadian ni… jadi bila dua benda tu takde sukarlah 

untuk kita nak pastikan ada kes ataupun takde kes 

 (Informan 2. 23:01) 

 

Menurut Informan 1 lagi, antara sebab lain yang membuatkan pembuktian menjadi 

sukar adalah kesalahan ini bukan berkaitan salah laku fizikal tetapi lebih kepada niat 

dan motif. Kesukaran membuktikan elemen niat yang bersifat abstrak menjadi antara 

punca peruntukan ini sukar untuk dikuatkuasakan. Ini jelas disimpulkan daripada kata-

kata beliau: 

 sebenarnya elemen kesalahan yang sukar untuk dibuktikan (5.45).. sebab 

ia bukan lebih kepada perbuatan fizikal ia lebih kepada apa niat yelah 

maksudnya macam mana nak buktikan maksud… 

(Informan 1.5.58) 

 

Manakala, di pihak pendakwaan, Informan 2 berpendapat, kertas siasatan (IP) tidak 

lengkap menjadi punca pendakwaan tidak dapat dilakukan. Seandainya kertas 

siasatan yang diserahkan cukup lengkap, pendakwaan boleh cuba dilakukan dan 

hasilnya terpulang kepada mahkamah sama ada kes tersebut sabit atau tidak.  

Pendapat yang mewakili pihak pendakwaan ini dijelaskan lagi apabila Informan 2 

menambah: 

 Keputusan sama ada proceed dengan pendakwaan menggunakan 

Seksyen 32-34 atau mungkin pergi kepada 47 ataupun 52 tengok pada 

keadaan ataupun tak boleh nak dakwa semuanya bergantung 

bergantung kepada IP. .. 

(Informan 2.35:36) 

 

Walau bagaimanapun menurut informan berkenaan, seandainya dalam siasatan 

didapati terdapat elemen-elemen yang tidak begitu kuat untuk  seksyen 32, 33, 34 

tersebut, maka pendakwa syarie boleh menggunakan dua pendekatan iaitu 

menggunakan dakwaan berdasarkan istilah “subahat” ataupun “percubaan” 

melakukan kesalahan dibawah seksyen 32, 33 dan 34.  

Aduan dan Keterangan Yang Tidak Konsisten 
 

Proses penguatkuasaan undang-undang ini bermula dengan aduan yang dibuat 

kepada Unit Penguatkuasaan dan Pendakwaan di Pejabat Agama Islam berdekatan. 

Pengadu boleh melaporkan bentuk gangguan yang diterima dalam perkahwinan, 

dan mengemukakan dokumen dan saksi. Sekiranya hasil siasatan mendapati 

kewujudan prima facie kes, pendakwaan akan dilakukan di peringkat seterusnya di 

mahkamah syariah.  Pihak-pihak yang boleh membuat aduan kepada PPA adalah 

sama ada, (i) suami/isteri, (ii) PPA sendiri melalui aduan lisan yang diterima dan mengisi 

Borang 5, (iii) Pihak-pihak lain yang mengetahui dan berkepentingan contohnya anak-

anak dalam rumahtangga tersebut, jiran atau sesiapa sahaja yang mempunyai 

maklumat, atau (iv) imam masjid yang menerima aduan awal dan ingin membantu 

pihak-pihak degan tujuan mencetuskan siasatan dilakukan oleh PPA (Timbalan Ketua 

Pendakwa Syarie Selangor, Tuan Atras Mohd Zain. Namun, antara masalah yang 

dihadapi berkaitan IP adalah keterangan yang tidak konsisten yang menyebabkan 

proses pembuktian menjadi sukar.   

 

Kadangkala, masalah pembuktian menyebabkan fail tidak diteruskan dan terhenti di 

peringkat KPPA. Menurut Informan 2, fail siasatan yang tidak sampai ke peringkat 

pendakwaan menyebabkan pihak pendakwaan tiada maklumat dan tidak dapat 

memainkan peranan sama ada untuk mengesyorkan pertuduhan dilakukan atau 

tidak. 

 

Ketiadaan Keterangan Saksi Yang Kukuh 

 

Isu ketiadaan keterangan saksi yang kukuh merupakan antara faktor kertas siasatan 

bagi aduan yang dibuat berhubung perbuatan gangguan orang ketiga menjadi tidak 

lengkap dan tidak dapat diteruskan ke peringkat pendakwaan. Perkara ini telah 

disebutkan oleh kedua-dua pihak PPA dan pendakwa syarie.  Saksi tidak dapat 

memberikan keterangan yang mencukupi untuk membantu pengadu membuktikan 

aduannya.  Ia boleh juga berlaku apabila saksi menarik balik keterangannya atas 

sebab tertentu atau saksi hanya mendengar (hear say) mengenai perbuatan 

gangguan orang ketiga dalam hubungan suami isteri tersebut melalui orang lain. 

 

Faktor tenaga kerja dan sumber manusia 

 

Menurut Informan 2, kes akan dimulakan bergantung kepada kebijaksanaan pegawai 

penyiasat untuk memulakan siasatan dan hasil penemuannya, kemudian kes itu akan 

dirujuk kepada ketua pendakwa syarie.  Walau bagaimanapun, kajian mendapati 

bahawa faktor kemanusiaan juga mempengaruhi penguatkuasaan peruntukan 

kesalahan gangguan orang ketiga ini. Faktor kemanusiaan yang dimaksudkan dalam 

kajian ini adalah faktor kekurangan tenaga kerja berkemahiran khususnya Pegawai 

dalam bidang undang-undang dengan gred LS. Begitu juga, faktor fokus kerja yang 

diberikan oleh pegawai sedia ada tidak begitu menjurus kepada isu-isu berkaitan 

pendakwaan. Tambah beliau: 

 

 Undang-undang jenayah memerlukan kreativiti, trial and error dan 

keberanian untuk mencuba oleh semua pihak.  

(Informan 2.58.9) 

 

Kajian mendapati kelemahan dari sudut penguatkuasaan dan pendakwaan banyak 

didorong oleh sistem pertukaran atau turn over pegawai agama Islam yang bertugas 

sama ada di bahagian penguatkuasaan jenayah syariah atau pendakwaan jenayah 

syariah. Akibatnya, sering berlaku tafsiran dan pandangan yang berbeza di antara 

setiap pegawai penyiasat yang mengendalikan kes tersebut. 

 

Tumpuan kepada kes-kes Mal  
 

Menurut Informan 2, punca ketiadaan aduan dengan menggunakan peruntukan 

jenayah syariah ini adalah kerana pasangan suami isteri yang bermasalah seringkali 

menggunakan pendekatan kes mal berbanding aduan di bawah peruntukan jenayah 

syariah. Sebagai contoh, dalam kes isteri nusyuz, seorang suami boleh menuntut 

perintah insteri nusyuz, di bawah seksyen 130 Enakmen Undang-undang Keluarga Islam 

Selangor 2003.  Menurut Informan 2 lagi, siasatan boleh juga bermula dengan aduan 

kes mal, dan penyiasat boleh memulakan siasatan berdasarkan nota keterangan 

ataupun alasan penghakiman mahkamah. Maka, melalui dapatan mahkamah 

tersebut dapat dikesan bahawa terdapat pihak ketiga yang terlibat dalam masalah 

rumah tangga tersebut. 

 

Pandangan ini menyamai pendapat peguam syarie Tuan Muhammad Syarafi Bin 

Mohd Salleh bahawa wujud aduan mengenai gangguan pihak ketiga namun kes 

seringkali dimulakan dengan menggunakan peruntukan lain selain jenayah syariah. 

Menurut beliau lagi, kebanyakan kes di mana berlaku hubungan sulit dengan pihak 

ketiga berada di bawah kesalahan nusyuz dan penceraian seperti ta’liq. 

Kekurangan Pendedahan Kepada Tatacara Jenayah 

 

Menurut Informan 2, antara faktor kelemahan di bahagian penguatkuasaan jenayah 

syariah adalah ketiadaan arahan amalan berkaitan tatacara jenayah tidak seperti 

kes-kes mal. Tambahan pula, ketiadaan SOP yang jelas terutama berkaitan kes 

jenayah menjadi salah satu punca kerana isu ini jarang dibincangkan secara terbuka 

khususnya mengenai peruntukan seksyen 32, 33 dan 34 tersebut. 

 

 benda ni belum di SOP kan macam mana… isu-isu lain.  

(Informan 2.47:12) 

 

Peranan Peguam Syarie dan Pendedahan Kepada Masyarakat Umum 

 

Kurangnya pendedahan kepada masyarakat khususnya pasangan suami isteri 

menyebabkan pasangan seringkali tidak sedar akan pilihan yang wujud sama ada 

ingin meneruskan dengan pendekatan kes mal atau jenayah. 

 

..Yang melibatkan jenayah ni selagi tidak dicuba tidak ada perbahasan 

secara oleh orang awam secara terbuka macam mana isu-isu lain..” 

 (Informan 2.47:12) 

 

Selain itu, nasihat yang diterima oleh pihak-pihak didapati lebih menjurus kepada 

penyelesaian secara mal. Di sinilah para peguam syarie memainkan peranan penting 

dalam memberikan nasihat kepada pasangan yang bermasalah agar meneruskan kes 

melalui pendekatan jenayah dan bukan melalui pendekatan mal seperti 

kebiasaannya. 

Informan 2 berpandangan, pihak peguam syarie tidak boleh terlalu mementingkan isu 

keuntungan semata-mata dan seharusnya meletakkan kepentingan dan kebaikan 

bagi pasangan suami isteri yang mendapatkan nasihat tersebut sebagai 

pertimbangan utama. Para peguam syarie perlu memberikan nasihat kepada pihak-

pihak untuk meneruskan aduan kepada pihak penguatkuasa agar peruntukan terbabit 

dapat diperkasakan penggunaannya. Selain itu, banyak usaha perlu dijalankan bagi 

memberi kesedaran kepada orang awam terutama bagi mendapatkan nasihat yang 

betul daripada sumber yang betul. 

 

KESIMPULAN 

 

Analisis terhadap keseluruhan data temubual mendapati terdapatnya usaha-usaha di 

peringkat PPA dan pendakwa syarie untuk memperkasakan pemakaian peruntukan 

seksyen 32, seksyen 33 dan seksyen 34 ini. Terdapat bukti bahawa seksyen-seksyen 

berkaitan gangguan orang ketiga ada digunapakai namun tidak sampai ke peringkat 

pendakwaan. Wujud percubaan untuk mendakwa di pihak pendakwa syarie, namun 

disebabkan masalah elemen pembuktian yang tidak kukuh, maka kes di bawa 

menggunakan peruntukan lain. Antara faktor kesukaran penguatkuasaan adalah 

terdapat pendapat dan tafsiran yang berbeza di pihak PPA dan pendakwa syarie, di 

mana pendakwa didapati memberikan tafsiran yang lebih terperinci berbanding PPA. 

Tafsiran yang terlalu terperinci di peringkat pendakwaan adalah salah satu faktor 

halangan penguatkuasaan. Peranan tafsiran di peringkat pendakwaan adalah kritikal 

kerana mereka adalah pihak yang melaksanakan peruntukan tersebut. Hubungan 

baik antara jabatan dan kefahaman mengenai bidang tugas masing-masing juga 

menjadi antara faktor penting yang mempengaruhi keberkesanan penguatkuasaan 

undang-undang tersebut. Analisis data temubual juga mendapati terdapat unsur-unsur 

konflik perundangan terutama dari sudut aplikasi apabila peruntukan berkaitan 

kekeluargaan dimasukkan di bawah cabang undang-undang jenayah di mana beban 

pembuktian adalah lebih tinggi berbanding kes mal.  Meskipun secara umum 

peruntukan-peruntukan ini kelihatan sukar dilaksanakan, namun ia amat diperlukan 

kerana fungsi sebenar peruntukan-peruntukan ini adalah bagi melengkapi undang-

undang keluarga Islam, undang-undang pentadbiran dan kehendak hukum syarak itu 

sendiri agar terdapat satu mekanisme pengawalan dari sudut perundangan. 

 

RUJUKAN 

 

Ahmad Harari , R. (2014). Pengukuhan Institusi Keluarga Melalui Kawalan Terhadap 

Perceraian: Analisis Literatur. Jurnal Fiqh No. 14, 175-194. 

 

Amir Fariz, Z. N. (2014). Pensabitan Nusyuz Isteri di Mahkamah Rendah Syariah Ipoh 

Perak. Journal of Human Development and Communication Vol.3, 28-30. 

 



 
The current issue and full text archive of this journal is available at 

http://journal.kuis.edu.my/muwafaqat 

 

28 

 

Azizah Mohd Rapini dan Ruzman Md Noor, Syahādah Dalam Undang-Undang 

Keterangan Mahkamah Syariah Di Malaysia: Satu Tinjauan Literatur, Journal Of 

Shariah Law Research (2016) Vol. 1 (1) 41-74. 

 

Bahana orang ketiga, Saadiah Ismail, Berita Harian, 8/6/2012 

 

Haliza A. Shukor, H. H. (2012). Krisis Rumah Tangga: Punca-Punca Dan Cara Untuk 

Mengatasinya Menurut Perspektif Syariah Dan Akta Undang-Undang Keluarga 

Islam (Wilayah Persekutuan). Nilai: Universiti Sains Islam Malaysia. 

 

Mohd Farok et. al, M. A. (2017). Skop Dan Peranan Badan Penguatkuasa Jenayah 

Syariah Negeri Sarawak: Kupasan Dan Cadangan Penambahbaikan. 

International Research Management & Innovation Conference (IRMIC 2017) 

Institut Latihan Malaysia (ILIM), 238. 

 

Musa Awang. (2013). Orang Ketiga Boleh Di Hukum. Harian Metro 11 April 2013. 

 

Nur Anis, N. (2019). Pelaksanaan Undang Di Mahkamah Syariah Melibatkan Orang 

Ketiga Dalam Rumahtangga. Jurnal of advance research in social and 

behavioural scineces 16, 3. 

 

Siti Zubaidah, Z. M. (2014). Cabaran Penguatkuasaan dan Pendakwaan Kesalahan 

Jenayah Syariah dari Sudut Perundangan. Jurnal Hukum JH(1435H) ISN 0823-

092X1544,JLD.39. 

 

Zaini Yusnita, Z. (2014). Undang-undang Menangani Orang Ketiga Dalam Rumah 

Tangga: Satu Sorotan dalam Undang-undang Jenayah Syariah Negeri Selangor 

dan Undang-undang Keluaga Sivil.  International Research Management and 

Innovation Conference 2014.  

 

Zanariah Dimon et al, A. Z. (2018). Faktor-Faktor Konflik Rumah Tangga: Kajian Di Unit 

Runding Cara Jabatan Agama Islam Selangor. International Conference On 

Islamiyyat Studies 2018 (p. 288). Bandar Baru Bangi: Faculty Of Islamic Civilisation 

Studies IIUCS. 

 


